
ქართული პრესის მონიტორინგი

სარჩევი:
5ვერსია


5აფბა პრემიერისგან საგზაო პროექტების პირად კონტროლზე აყვანას ითხოვს (ვერსია)


6დარღვევები ინფრასტრუქტურის სამინისტროში და სახელფასო დანამატების სახით გადახდილი 11 818 119 ლარი! (ვერსია)


7მეტროში შეკიდული ჭერის მონტაჟი დაუშვებელია! - ვინ აგებს პასუხს მეტროსადგურ „ვარკეთილში“ ჩამონგრეულ ჭერზე (ვერსია)


9სამშენებლო ბიზნესი - სიცოცხლის ხარჯზე ნაშოვნი მილიონები (ვერსია)


9სამართალდამცველი თუ დამნაშავე? - ვინ არის მირზა სუბელიანი - ხორავას ქუჩის ტრაგედია (ვერსია)


10„შეიძლება ვინმემ თქვას, რომ ზღაპრებს ვყვები, მაგრამ გადაამოწმეთ“  - რა ინფორმაციას აწვდის „ვერსიას“ ყოფილი პატიმარი (ვერსია)


11რა კავშირი აქვს ზურაბ წერეთელთან, რატომ უღალატა სააკაშვილს და რატომ ეძახიან გიგი უგულავას „მოდერნიზებულ კომკავშირელს“ - უცნობი ფაქტები თბილისის ექსმერის X ფაილისთვის (ვერსია)


13რეფორმირებული მანდატურის სამსახური (ვერსია)


13„აუცილებლად უნდა დაიწეროს სახელმძღვანელო, რომელიც არ არსებობს და დიდი პრობლემაა“ - ექსკლუზიური ინტერვიუ თეოდორე გიგნაძესთან (ვერსია)


14ეს ყველა მშობელმა უნდა წაიკითხოს - ექსპერტები საბავშვო ბაღებში შეტანილ ბავშვთა კვების მენიუს აფასებენ! (ვერსია)


14„დღეს გოგოს მშობლები ფულის ნაცვლად სხვა რამეს ითხოვენ“ - რას გვიამბობს არასრულწლოვნების გათხოვებაზე აზერბაიჯანელი უხუცესი (ვერსია)


151 თებერვლიდან მაღაზიებში ბრაილის შრიფტიანი ეტიკეტის მქონე საფერავი გაიყიდება (ვერსია)


15რეზონანსი


15რატომ ვერ ელევა "ოცნება" "ადეიშვილის ნარჩენებს" სასამართლოში (რეზონანსი)


17გამზარდია: სადაც კი შეხება მქონდა, ყველგან უდიდესი კორუფციული გარიგებებია (რეზონანსი)


18ქვედა რგოლის მოხელეების ხელფასი წლებია, უცვლელია - ანაზღაურება მხოლოდ მძიმეწონოსანი ჩინოვნიკებისთვის იზრდება, ხოლო ვისაც ყველაზე მეტად სჭირდება, მას არაფერი ემატება (რეზონანსი)


20ჩრდილოეთ სირიაში მიმდინარე ბრძოლებმა შეიძლება, საქართველო ნატო-ს დაუახლოვოს (რეზონანსი)


21სანქციებმა რუსეთის შავი ზღვის ფლოტსაც დაარტყა (რეზონანსი)


22გლდანის ციხის მთავარ მწამებელს 7,5 წელი მისცეს - "დილიდან რომ იწყებდა, პირველიდან ბოლო საკნამდე ყველა პატიმარს სასიკვდილოდ სცემდა" (რეზონანსი)


23ლარი მყარდება, ნავთობი იაფდება, მაგრამ საწვავის ფასი უძრავია - "დაახლოებით 1 კვირა უნდა გავიდეს, რომ ჩვენთან რამე შეიცვალოს" (რეზონანსი)


24ჯანსაღი ცხოვრება მხოლოდ მდიდრებისთვისაა ხელმისაწვდომი (რეზონანსი)


24რეგიონებში სახლის შეძენა არავის უნდა (რეზონანსი)


25ახალი თაობა


25„ოცნება“ ხელისუფლების გადაბარებისთვის ემზადება“  - „სახელმწიფო ინსტიტუტების ჩამოშლა შეგნებულად მიმდინარეობს“ (ახალი თაობა)


26„ხელისუფლებამ ხალხისგან სილა უნდა მიიღოს“  - გიორგი ვაშაძე: „ოცნება“ ისეთ საპრეზიდენტო კანდიდატს შემოგვთავაზებს, რომელსაც არავინ იცნობს (ახალი თაობა)


27ლია მუხაშავრია: ამ მოსამართლეების სამისდღემჩიოდ გამწესება შეიძლება ძალიან საშიში იყოს (ახალი თაობა)


28ოკუპირებული აფხაზეთის ოპოზიცია ხაჯიმბას გადასაყენებლად ემზადება  - მზადდება ინიციატივა, რომელიც აფხაზეთში მცხოვრები რუსების პარლამენტში ყოფნას უზრუნველყოფს (ახალი თაობა)


29საერთო გაზეთი


29პოლიცია და საზოგადოება - ერთი მთელის ორი ნაწილი - ღია წერილი შინაგან საქმეთა მინისტრ ბატონ გიორგი გახარიას (საერთო გაზეთი)


30„ნაცმაცუნების“ შავი პიარი კახა კალაძის წინააღმდეგ და გამზარდიას ჩაფლავებული „სპეცოპერაცია“ – „დანა პურში!“ (საერთო გაზეთი)


31საინფორმაციო ტერორი ქართული სახელმწიფოს წინააღმდეგ (საერთო გაზეთი)


32„კანონიერი ქურდების“, „კანონგარეშე ქურდებისა“ და „დიდბერკეტიანების“ შესახებ (საერთო გაზეთი)


32„ეს საცხოვრებელი კორპუსები კი არა, მიკრობებით, რადონით და რადიაციით გამოტენილი „კრემატორიუმებია“, რომლებიც ერთი მიწისძვრა და ხუხულასავით ჩამოიფინება ძირს...“ (საერთო გაზეთი)


34ახალი რეგულაციების შედეგად, შეიძლება მიკროსაფინანსო ბაზარი მოკვდეს, რაც ეროვნულ ბანკს საერთოდ არ ადარდებს (საერთო გაზეთი)




ვერსია 

აფბა პრემიერისგან საგზაო პროექტების პირად კონტროლზე აყვანას ითხოვს (ვერსია) 

ავტ.: მაია მიშელაძე 

ინტერვიუ „ახალგაზრდა ფინანსისტთა და ბიზნესმენთა ასოციაციის ვიცე-პრეზიდენტ გიორგი კაპანაძესთან 

„ახალგაზრდა ფინანსისტთა და ბიზნესმენთა ასოციაციამ“ საქართველოს პრემიერ-მინისტრ გიორგი კვირიკაშვილს მიმართა. ორგანიზაცია პრემიერისგან მსხვილი საგზაო პროექტების პირად კონტროლზე აყვანას ითხოვს. 
 „ბატონო პრემიერო, 2014 წლის 8 ივლისს თქვენ საზეიმო ვითარებაში გახსენით სამტრედია-გრიგოლეთის ჩქაროსნული მაგისტრალის პირველი მონაკვეთის მშენებლობა, რომელიც ორ წელიწადში უნდა დასრულებულიყო. რა გვაქვს დღეს? მაგისტრალი არ არის დასრულებული, უკრაინული კომპანი „ალტკომი“ გამქრალია და სახელმწიფო ვერ იბრუნებს უკვე გადახდილ თანხას, რადგან საბანკო გარანტია გაცემული იყო საეჭვო რეპუტაციის მქონე ბანკის მიერ. დღეს ტარდება განმეორებითი ტენდერი ამ მაგისტრალის მშენებლობის დასასრულებლად, რომელიც უკვე განწირულია ჩაშლისთვის, რადგან ტენდერი ისევ შეცვლილი, არასათანადო პროექტით არის გამოცხადებული. ეს კი ნიშნავს, რომ გზის მშენებლობის დასრულებამდე, რომელზეც ასეული მილიონი ლარი უნდა დავხარჯოთ, გზა თავიდან იქნება გასაკეთებელი“, - ნათქვამია აფბას მიმართვაში. 

როგორც „ვერსიასთან“ საუბრისას გიორგი კაპანაძე განმარტავს, მათმა ორგანიზაციამ ავტომაგისტრალების მშენებლობისა და რეაბილიტაციის, ასევე სატენდერო მოთხოვნების შესრულების საკითხების კვლევა დაიწყო და არაერთი დარღვევა გამოავლინა. 

გიორგი კაპანაძის განცხადებით, ბოლო დროს შესრულებულ საგზაო პროექტებში არაერთი ხარვეზია გამოვლენილი. კაპანაძე კონკრეტულ პროექტებსაც ასახელებს მათ შორისაა: რუსთავის შემოვლითი გზა, ქუთაისის შემოვლითი გზა, ქობულეთის შემოვლითი გზა, სამტრედია-გრიგოლეთის მაგისტრალი, რომლის მშენებლობაც 254 მილიონი ლარი დაჯდა. აფბა-ს წარმომადგენელი განმარტავს, რომ სამტრედია-გრიგოლეთის მაგისტრალის მშენებლობაზე დაჭაობებული გზის ამოსაშრობი სამუშაოები უნდა ჩატარებულიყო, თუმცა, კომპანია „სინოჰიდრომ“  (რომელიც მსოფლიო ბანკის „შავ სიაშია“ მოხვედრილი) იაფფასიანი ტექნოლოგია გამოიყენა, თანხა დაზოგა, პრობლემა კი სრულად ვერ გადაჭრა. 
დარღვევები ინფრასტრუქტურის სამინისტროში და სახელფასო დანამატების სახით გადახდილი 11 818 119 ლარი! (ვერსია) 

ავტ.: მაია მიშელაძე

„ვერსიის“ ცნობით, სახელმწიფო აუდიტის სამსახურმა ინფრასტრუქტურის სამინისტროს აუდიტორული დასკვნა გამოაქვეყნა სადაც არაერთ დარღვევაზეა საუბარი. – „აუდიტორული დასკვნა ცალსახად უარყოფითია და უხეში საბუღალტრო შეცდომებითაა გაჯერებული. მათი გააანალიზებით კი, ისეთი შთაბეჭდილება რჩება, თითქოს რეგიონული განვითარებისა და ინფრასტრუქტურის სამინისტროში საგადასახადო კოდექსს უბრალოდ, გვერდს უვლიდნენ! ყველაზე უხეში შეცდომა კი ერთი წლის მანძილზე სახელფასო დანამატებისთვის გადახდილი 11 მილიონ ლარზე მეტია, თანაც ყოველგვარი დასაბუთების გარეშე და რაც მთავარია, უკანონოდ!“, - ნათქვამია სტატიაში. 

მასალაში აუდიტორული დასკვნიდან ამონარიდებია მოყვანილი და დეტალურად არის განხილული მნიშვნელოვან დარღვევათა ნაწილი, რომელიც სამინისტროს საქმიანობის შესწავლის შედეგად გამოვლინდა. 

მეტროში შეკიდული ჭერის მონტაჟი დაუშვებელია! - ვინ აგებს პასუხს მეტროსადგურ „ვარკეთილში“ ჩამონგრეულ ჭერზე (ვერსია) 

ავტ.: მაია მიშელაძე

გამოცემა მეტროსადგურ „ვარკეთილში“ მომხდარ შემთხვევას განიხილავს და წერს, რომ ტენდერში გამარჯვებულმა კომპანიამ დასახელებულ თანხაზე დაახლოებით 50 000 ლარით ნაკლებად შესთავაზა სახელმწიფოს სამუშაოების შესრულება. 

სტატიაში კომპანია „ყვარელრემმშენის“ საქმიანობაცაა მიმოხილული და ნათქვამია, რომ შპს 1999 წელს დარეგისტრირდა, რომლის დამფუძნებლებიც თამაზ ჯოხარიძე და ოთარ ქანდაურაშვილი იყვნენ, თუმცა, მოგვიანებით მათ ორგანიზაციის 100%-იანი წილი გიორგი ჯოხარიძეს გადასცეს. 

მედიაში გავრცელდა ინფორმაცია, რომ გიორგი ჯოხარიძე დეპუტატ დავით მათიკაშვილის მეგობარია, თუმცა, აღნიშნული ფაქტი პარლამენტარმა კატეგორიულად უარყო. ჟურნალისტი წერს, რომ გიორგი ჯოხარიძის კომპანია მათიკაშვილის ქუჩაზეა დარეგისტრირებული და სავარაუდოდ, ეს ჭორიც სწორედ ამის გამო გავრცელდა. 

მასალაში თამაზ ჯოხარიძისა და მიხეილ სააკაშვილის კავშირებიცაა განხილული. საქართველოს ექსპრეზიდენტმა ყვარელში ვენახი სწორედ ჯოხარიძისგან შეიძინა. 

„ვერსია“ ყურადღებას ამახვილებს იმ ფაქტზეც, რომ „ყვარელრემმშენი“ 2011 წლიდან დღემდე 48 ტენდერში მონაწილეობდა, აქედან 18 მოიგო, თუმცა 9 შემთხვევაში გამარჯვების შემდეგ მიიღო დისკვალიფიკაცია. 

მთავარი კითხვა კი მეტროსადგურ „ვარკეთილში“ მომხდარის შემდეგ არის - ვინ აგებს პასუხს ჭერის ჩამონგრევაზე? 

„ვერსიასთან“ საუბრისას „თბილისის სატრანსპორტო კომპანიის“ წარმომადგენელი ნუგზარ ჭეიშვილი ამბობს, რომ სამუშაოების შესრულებისას არაერთ ექსპერტთან ჰქონდათ შეხვედრა და ყველაფერი ნორმების დაცვით განხორციელდა. 

ჟურნალისტი წერს, რომ 2007 წელს მეტროსადგურებში რეაბილიტაცია დაიწყო და პლასტიკატის ჭერი დამონტაჟდა, დიდი ალბათობით, სწორედ ეს იყო, იმ დროს მეტროში გახშირებული ხანძრის მიზეზი, რადგან აღნიშნული მასალა ადვილად აალებადია. სავარაუდოდ, სწორედ პლასტიკატის ჩასანაცვლებლად დაიწყო რეაბილიტაცია 2016 წელს და ჭერზე მინა-მაგნეზიტის ფილები განთავსდა, მაგრამ როგორც ექსპერტები აცხადებენ, მეტროში შეკიდული ჭერის გაკეთება საერთოდ არ შეიძლება. 

„ურბანული ლაბორატორიის“ ხელმძღვანელი გიორგი ბაბუნაშვილი გამოთქვამს მოსაზრებას, რომ მინა-მაგნეზიტის ფილის სამაგრებმა ვიბრაციასა და მიწისზედა დაწოლას ვერ გაუძლო და სწორედ ამიტომ ჩამოვარდა ჭერი. 
სამშენებლო ბიზნესი - სიცოცხლის ხარჯზე ნაშოვნი მილიონები (ვერსია) 

ავტ: ბათო ჯაფარიძე

სტატიის თანახმად, საქართველოში სამშენებლო რეგულაციები, ფაქტობრივად, არ არსებობს და ყოველწლიურად ათეულობით მუშა იღუპება მშენებლობაზე. ჟურნალისტის თქმით, ხელისუფლება კანონის გამკაცრებაზე უკვე წლებია საუბრობს, თუმცა, მშენებლობის ნორმების დარღვევაზე ჯარიმა მიზერულია და ბიზნესმენებს სხვისი სიცოცხლე არ ადარდებთ. 
სამართალდამცველი თუ დამნაშავე? - ვინ არის მირზა სუბელიანი - ხორავას ქუჩის ტრაგედია (ვერსია) 

ავტ.: დაჩი შალიკაშვილი 

გამოცემა ხორავას ქუჩის ტრაგედიას განიხილავს და სვამს კითხვას რა როლს თამაშობდა პროკურატურის მაღალჩინოსანი მირზა სუბელიანი იმ ვერსიის შემუშავებაში, რომელიც საგამოძიებო უწყებამ წარმოადგინა. სტატიაში ხაზგასმულია, რომ ჩხუბი სწორედ მირზა სუბელიანის შვილის, ა.ს-ს სატელეფონო ზარის შემდეგ დაიწყო, რადგან ა.ს-მ თავის დეიდაშვილს შეატყობინა, რომ მას სკოლაში ჩაგრავდნენ. ამ დროისათვის ა.ს. და მისი დეიდაშვილი მხოლოდ მოწმის სტატუსით არიან დაკითხულნი და იმ 23 ადამიანს შორის მოიხსენიებიან, რომელზეც პროკურატურა ვერ ამბობს თუ რას აკეთებდნენ ჩხუბის დროს. 

ჟურნალისტი აღნიშნავს, რომ მირზა სუბელიანის გავლენის გამოყენებაზე ბრალდების მხარის ადვოკატიც საუბრობს. სტატიაში ყურადღება გამახვილებულია იმ ფაქტზეც, რომ სუბელიანმა პროკურატურაში თანამდებობა 4 დეკემბერს დატოვა მაშინ, როდესაც მოწმეების დიდი ნაწილი უკვე დაკითხული იყო და დანაშაულის ძირითადი შტრიხები გამოკვეთილი. 

„ვერსია“ მკითხველს მირზა სუბელიანის ბიოგრაფიასაც აცნობს და ხაზს უსვამს, რომ სუბელიანის სახელი  „ნაცმოძრაობის“ ზონდერ პროკურორად მედიაში არაერთხელ იყო მოხსენიებული. სწორედ მის სახელთან ასოცირდებოდა 26 მაისის საქმეზე დაკავებულებისთვის ცრუ ბრალდებების შეკერვა. ჟურნალისტი წერს, რომ მირზა სუბელიანი სოზარ სუბარის სასჯელაღსრულების მინისტრად დანიშვნის შემდეგ გენინსპექციის უფროსი გახდა. იმ პერიოდში „გურია ნიუსი“ ინკოგნიტო წყაროზე დაყრდნობით წერდა, რომ სუბელიანი პოლიტიკურად არასასურველი ადამიანების შევიწროვებაში აქტიურად მონაწილეობდა. 

აღსანიშნავია, რომ ხორავას ქუჩაზე მომხდარი ტრაგედიის საქმეზე მირზა სუბელიანი არც დანაშაულის დაფარვაშია ბრალდებული და არც მოწმის სტატუსით დაკითხულა. დანაშაულის დაფარვა მის ქვისლსა და ცოლის დის შვილებს ედებათ ბრალად, თუმცა, ბრალდებულების ჩვენებებიდან ჩანს, რომ სუბელიანმა მომხდარის შესახებ ინფორმაცია მალევე გაიგო. 

„შეიძლება ვინმემ თქვას, რომ ზღაპრებს ვყვები, მაგრამ გადაამოწმეთ“  - რა ინფორმაციას აწვდის „ვერსიას“ ყოფილი პატიმარი (ვერსია) 

რუბრიკა: პატიმრის დღიური

ციხიდან რამდენიმე დღის წინ გამოსული ყოფილი პატიმარი აცხადებს, რომ სასჯელაღსრულების დაწესებულებაში „ობშიაკის“ ფული სისტემატურად შედის და საქმეებს ავტორიტეტები უკვე „ზონიდან“ ტელეფონით არჩევენ. მისივე ინფორმაციით, ხორავას ქუჩაზე მომხდარი ტრაგედიაც სწორედ „ობშიაკის“ ფულის გამო მოხდა და ახლა „დაუმორჩილებლებიც“ კი შეშინებულები იხდიან ყოველთვიურად თანხას. – „შეიძლება ვინმემ თქვას, რომ ზღაპრებს ვყვები, მაგრამ გადაამოწმეთ. ხომ იცის ადმინისტრაციამ ვინ არის მაყურებელი? ჰოდა, ნახოს, თვეში ერთხელ ვინ უგზავნის მსუყე „პერედაჩს“, საიდან და ვინ ურიცხავს ბარათზე ასეულობით ლარს ყოველ თვე და მიხვდებით, რომ ის ქსელი, რომელიც ადრე იყო აწყობილი, ნელ-ნელა იქოქება“, - აცხადებს კონფიდენციალური წყარო. 

კრიმინალის მატებაზე პოლიციის თანამშრომლებიც საუბრობენ, რომლებიც ამბობენ, რომ ქვედა რგოლის სამართალდამცველები თავს დაუცველად გრძნობენ, განსაკუთრებით დამთრგუნველი მდგომარეობა კი რეგიონებშია. 
„ფაქტია, დღეს პოლიცია ურთულესი გამოწვევის წინაშეა და ამ გამოწვევას თუ ვერ გაუძლებს, 90-იანი წლები დაგვიბრუნდება“, - წერს ჟურნალისტი. 
რა კავშირი აქვს ზურაბ წერეთელთან, რატომ უღალატა სააკაშვილს და რატომ ეძახიან გიგი უგულავას „მოდერნიზებულ კომკავშირელს“ - უცნობი ფაქტები თბილისის ექსმერის X ფაილისთვის (ვერსია) 

ავტ.: ვანო პავლიაშვილი 

„ვერსია“ მკითხველს გიგი უგულავას X ფაილს სთავაზობს, სადაც ნათქვამია, რომ ვერავინ წარმოიდგენდა თუკი ყოფილი „ნაციონალი“ „მოდერნიზებული კომკავშირელი“ აღმოჩნდებოდა და მიხეილ სააკაშვილს პავლიკ მოროზოვივით გაყიდდა და ჯართს შეადარებდა. 

სტატიაში ნათქვამია, რომ „ვიკიპედიაში“ გიგი უგულავას შესახებ ინფორმაცია „გაფილტრულია“ და მისი „ნაციონალურ მოძრაობაში“ ყოფნის პერიოდი მშრალადაა ნახსენები. 

ჟურნალისტი ვანო პავლიაშვილი გიგი უგულავას სახასიათო შტრიხების უკეთ წარმოსაჩენად 13 წლის წინანდელი ინტერვიუდან ამონარიდებს აქვეყნებს, რომელიც მისი მერის პოსტზე მისვლიდან ერთი კვირის თავზეა ჩაწერილი. 

მასალის ავტორის ცნობით, გიგი უგულავას დროს ელიტურმა კორუფციამ თბილისის მერიაში არნახული სახე მიიღო და გავრცელებული ინფორმაციით, თბილისის იმჟამინდელი მმართველი ყოველთვიურად 13 მილიონ ლარს შოულობდა. 

ვანო პავლიაშვილი წერს, რომ უგულავას მფარველზე ხშირად საუბრობდნენ, თუმცა, უცნობია კონკრეტულად ვინ იდგა მის უკან და ვისი „კაცის კაცი“ იყო პოლიტიკოსი, რომელსაც ზურაბ წერეთელი მოსკოვში დიდი ზარზეიმით დახვდა და იქაურ პოლიტიკურ წრეებს მომავალი პრეზიდენტის სტატუსითაც კი წარუდგინა. ჟურნალისტი იხსენებს, რომ სწორედ ამ ვიზიტის შემდეგ დაბრუნდა უგულავა საქართველოში წმინდა გიორგის მოოქროვილი ქანდაკებით, რომელიც თავისუფლების მოედანზე ახლაც მყარად დგას. 

სტატიის თანახმად, გიგი უგულავა „ნაციონალური მოძრაობის“ ერთ-ერთი მთავარი იდეოლოგი იყო და თუკი გარკვეულ ცნობებსაც დავუჯერებთ, მას სოსო თოფურიძესთან ერთად საპატრიარქოსთან ურთიერთობის დალაგებაც ევალებოდა. 

რეფორმირებული მანდატურის სამსახური (ვერსია) 

ავტ.: რუსუდან ხავთასი 

სტატიაში ნათქვამია, რომ მანდატურის სამსახურში რეფორმა იწყება, რომლის შესახებაც კანონპროექტი პარლამენტს უახლოეს დღეებში წარედგინება. დოკუმენტი განათლებისა და შინაგან საქმეთა სამინისტროებმა ერთობლივად მოამზადეს და სკოლაში უსაფრთხოების ნორმების გაძლიერებას ისახავს მიზნად.

„ვერსია“ მკითხველს კანონპროექტის დეტალებს აცნობს. 

„აუცილებლად უნდა დაიწეროს სახელმძღვანელო, რომელიც არ არსებობს და დიდი პრობლემაა“ - ექსკლუზიური ინტერვიუ თეოდორე გიგნაძესთან (ვერსია) 

ავტ.: თათია გოჩაძე 

ინტერვიუ მამა თეოდორე გიგნაძესთან 

თეოდორე გიგნაძე აცხადებს, რომ სკოლებში რელიგიის სწავლება აუცილებელია, რადგან მოზარდებში აგრესიის დონე კატასტროფულად მაღალია. გიგნაძის განცხადებით, აუცილებელია დაიწეროს წიგნი, რომელიც  ქრისტიანობის სიდიადეს წარმოაჩენს, მოსწავლეებმა კი რელიგია არა მხოლოდ ისტორიის სახით, არამედ პრაქტიკაში შეისწავლონ. 

სასულიერო პირი მიიჩნევს, რომ იმ მოსწავლეებისათვის, რომლებსაც რელიგიის გაკვეთილზე დასწრების სურვილი არ ექნებათ, ეთიკის გაკვეთილები უნდა ჩატარდეს. გიგნაძე ასევე არ გამორიცხავს სხვა აღმსარებლობის ბავშვებისათვის სპეციალური გაკვეთილების ჩატარებას, რომელსაც მათივე რელიგიის წარმომადგენელი წარუძღვება, თუმცა, აქვე დასძენს, რომ დომინანტი ქრისტიანობა უნდა იყოს. 
ეს ყველა მშობელმა უნდა წაიკითხოს - ექსპერტები საბავშვო ბაღებში შეტანილ ბავშვთა კვების მენიუს აფასებენ! (ვერსია) 

ავტ.: თათია გოჩაძე

ჯანდაცვის სამინისტროს წარმომადგენელი ნათია ნოღაიდელი განმარტავს, რომ სკოლამდელი აღზრდის დაწესებულების მენიუ ჯანდაცვის მსოფლიო ორგანიზაციის სტანდარტებითაა შედგენილი და რაციონიდან ამოღებულია მხოლოდ ის პროდუქტები, რომლებიც მოზარდების განვითარებასა და ჩამოყალიბებას უქმნის საფრთხეს. 

ბაღების მენიუდან შაქრისა და მარილის ამოღებას მიესალმებიან სპეციალისტებიც, რომლებიც ხაზს უსვამენ, რომ დღეს არსებულ მენიუში აქცენტი ჯანსაღ კვებაზეა გაკეთებული. 
„დღეს გოგოს მშობლები ფულის ნაცვლად სხვა რამეს ითხოვენ“ - რას გვიამბობს არასრულწლოვნების გათხოვებაზე აზერბაიჯანელი უხუცესი (ვერსია) 

ავტ.: ბათო ჯაფარიძე 

აზერბაიჯანელი უხუცესი „ვერსიას“ არასრულწლოვნების გათხოვების ფაქტებს უამბობს და ხაზს უსვამს, რომ ბოლო დროს გოგონები ნაადრევი ქორწინებისგან თავის არიდების ერთ-ერთ გზად თვითმკვლელობას ხედავენ. მისი თქმით, მართალია სახელმწიფომ კანონი გაამკაცრა, მაგრამ საქართველოში მცხოვრები ეთნიკური აზერბაიჯანელები მაინც ახერხებენ  15-16 წლის გოგონას ცოლად შერთვას. 

რესპონდენტი ამბობს, რომ ახლა ცოლის ოჯახისთვის ფულის გადახდა სირცხვილად ითვლება, ამიტომაც გოგოს ოჯახს ბიჭი ცხვარს ჩუქნის, ან პატარა მაღაზიას აძლევს.
1 თებერვლიდან მაღაზიებში ბრაილის შრიფტიანი ეტიკეტის მქონე საფერავი გაიყიდება (ვერსია) 

ავტ.: ბექა ბერულავა 

პირველი თებერვლიდან კომპანია „ნავაზელი“ ბრაილის შრიფტიანი ეტიკეტის მქონე საფერავის გაყიდვას დაიწყებს. ინიციატივა არასამთავრობო ორგანიზაცია „მომავლის სოფელს“ ეკუთვნის. 
რეზონანსი 

რატომ ვერ ელევა "ოცნება" "ადეიშვილის ნარჩენებს" სასამართლოში (რეზონანსი) 
ავტ.: ეკატერინე ბასილაია

"სასამართლო ადეიშვილის ნარჩენებისგან უნდა გაიწმინდოს!" - ანა დოლიძის ამ განცხადებამ იუსტიციის უმაღლეს საბჭოში მოსამართლეების დიდი აღშფოთება გამოიწვია და ამის გამო ისინი პრეზიდენტს დაუპირისპირდნენ - ითქვა, რომ პრეზიდენტის მიერ არამოსამართლე წევრად დანიშნულ დოლიძეს (პრეზიდენტისგან) დავალებული აქვს, "იუსტიციის საბჭო შიგნიდან ააფეთქოს".
საპასუხო განცხადებების პარალელურად დოლიძე "დაისაჯა" იმით, რომ უვადო მოსამართლეობის ერთ-ერთმა კანდიდატმა გიორგი გოგინაშვილმა მოითხოვა დოლიძის გასაუბრებიდან აცილება და საბჭომ მისი ეს მოთხოვნა დააკმაყოფილა. ანა დოლიძე ამბობს, რომ იუსტიციის უმაღლესი საბჭო მას ცენზურას უწესებს.

ყოფილი გენპროკურორის, სამართლის დოქტორის, პროფესორ გია მეფარიშვილის თქმით, "სასამართლოში ადეიშვილის ნარჩენების" პრობლემა არსებობს და ანა დოლიძეს ახალი არაფერი უთქვამს.
მისი თქმით, მას არაერთხელ დაუწერია იმ პრობლემაზე, რომელიც 2004-2012 წლებში სასამართლო სისტემაში საკადრო პოლიტიკას ეხებოდა და სხვა ბევრ პრობლემასთან ერთად იყო ისიც, რომ "კონკრეტულმა მოსამართლეებმა საკუთარი კარიერისა და სკამის გადარჩენის მიზნით უკადრებელი იკადრეს", რასაც 2012 წლის შემდეგ სამართლებრივი შეფასება არ მიეცა და სისტემის მათგან გაწმენდა არ მოხდა.
მეფარიშვილი ამბობს, რომ ლოგიკური კითხვა ისმის, ამ ხელისუფლებამ 200-ზე მეტი ადამიანი პოლიტიკურ პატიმრად და პოლიტიურ დევნილად გამოაცხადა და პატიმრობიდან გაათავისუფლა. ყველა ამ ადამიანის მიმართ გამამტყუნებელი განაჩენია გამოტანილი და თუ პარლამენტი თვლის, რომ იყო პოლიტიკური დევნა, რაღაც ზემოქმედება ხომ უნდა მოხდეს იმ მოსამართლეზე, ვინც ეს განაჩენი დაადგინა, იმ პროკურორზე, რომელმაც პასუხისგებაში მიცემის დადგენილებას მოაწერა ხელი ან საბრალდებო დასკვნა დაამტკიცა?!

მისივე თქმით, ეჭვიც ჩნდება, რომ ამ ხელისუფლების ინტერესშიცაა, შეინარჩუნოს ე.წ. "ადეიშვილის მოსამართლეები", იმიტომ, რომ ახლა ახალი ხელისუფლების დაკვეთები შეასრულონ.

სტატიაში ნათქვამია, რომ უვადო მოსამართლეობის მსურველი 51 კანდიდატია, გუშინ გასაუბრება 17 მათგანთან გაიმართა. მათ შორის არიან გახმაურებული საქმეების განმხილველებიც. მაგალითად, მანუჩარ კაპანაძე, რომელიც სულხან მოლაშვილის საქმის მოსამართლე იყო; კობა გოცირიძე, რომელმაც 2012 წელს "ქართული ოცნების" ლიდერები მილიონობით ლარით დააჯარიმა "უკანონო პოლიტიკური შემოწირულობებისთვის"; ნათია გუჯაბიძე - "რუსთავი 2"-ის მოსამართლე სააპელაციო სასამართლოში.
გამზარდია: სადაც კი შეხება მქონდა, ყველგან უდიდესი კორუფციული გარიგებებია (რეზონანსი) 
ავტ.: ნინო ქეთელაური

ინტერვიუ არჩილ გამზარდიასთან 

არჩილ გამზარდია „რეზონანსთან“ ბოლო დროის აქტუალურ თემებზე საუბრობს და აცხადებს, რომ ხელისუფლება და კრიმინალური სამყარო პოსტსაბჭოთა ქვეყნებში ყოველთვის ერთმანეთთან კვეთაშია, შესაბამისად, რთული სათქმელია მთავრობა კონკრეტულ კრიმინალებს ებრძვის თუ ზოგადად სისტემას - „ვის აკავებენ და რატომ, ეს ცალკე თემაა. საკითხავია, როდესაც ვიღაცას აკავებენ, ეს ხდება იმიტომ, რომ ხელისუფლება ებრძვის კრიმინალურ ავტორიტეტებს, თუ აკავებენ მათ, ვინც შიდა დინებებში დაპირისპირებული არიან სხვებთან და ხელისუფლებისთვისაც სასურველები არ არიან. ჩვენთვის ეს ძალიან რთული გასარკვევია“, - აცხადებს გამზარდია. 

რესპონდენტი სასამართლო სისტემასა და უვადო მოსამართლეებზეც ამახვილებს ყურადღებას და ფიქრობს, რომ გამართული სასამართლო ხელისუფლების ინტერესებში არ შედის. 
არჩილ გამზარდია ტენდერების საკითხსაც ეხმაურება და კორუფციის მაღალი მაჩვენებლის გამო გამოთქვამს შეშფოთებას. 

„ძალიან მტკიცედ შემიძლია ვთქვა ერთი რამ, პირადად მე რა შეხებაც ტენდერების თემასთან მქონდა, ყველგან იმდენად მძიმე სურათი მხვდებოდა, რომ ვფიქრობ, კიდევ კარგად არ მაქვს გაცნობიერებული ის მძიმე ვითარება, რაც სინამდვილეში სახელმწიფოს აქვს.
სადაც კი შეხება მქონდა, მრჩება შთაბეჭდილება, რომ ყველგან უდიდესი კორუფციული გარიგებებია. რაღაც ფინანსური მაფიის უხილავი სამყაროა, რომელიც ქვეყნისთვის უკვე მძიმე ჭაობად იქცა.
ეს ეხება მშენებლობების, გზების, ბაღების საკითხებს. არც ერთ შემთხვევაში არ არის გამართული, გამჭვირვალე სისტემა. ყველაზე ცუდი ის არის, რომ რასაც ჩვენ ვხედავთ, ეს მხოლოდ ზედაპირია, თორემ, სინამდვილეში, კიდევ კარგად ვერ ვაანაზილებთ, რა მძიმე ვითარებაა.
რაც შეეხება იმას, თუ ვინ დგას ამ ყველაფრის უკან, ცხადია, საზოგადობისთვისაც და ჩემთვისაც უცნობია“, - ამბობს გამზარდია. 
ქვედა რგოლის მოხელეების ხელფასი წლებია, უცვლელია - ანაზღაურება მხოლოდ მძიმეწონოსანი ჩინოვნიკებისთვის იზრდება, ხოლო ვისაც ყველაზე მეტად სჭირდება, მას არაფერი ემატება (რეზონანსი) 
ავტ.: ნათია ლომიძე

გამოცემის ცნობით, მაღალი თანამდებობის პირებისთვის ხელფასების ზრდის ტენდენციამ ადგილობრივ მუნიციპალიტეტებში თუ სხვა სახელმწიფო უწყებებში მასობრივი ხასიათი მიიღო. წელს ეს პროცესი ხელფასისა და დანამატის გაერთიანებით ჩანაცვლდა. შემაშფოთებელია ის ფაქტი, რომ ანაზღაურება მხოლოდ ჩინოვნიკებს ეზრდებათ, შედარებით დაბალ პოზიციებზე დასაქმებულთა ხელფასი კი მინიმალურია და არასოდეს იცვლება. პარალელურად, ქალაქებისა და რაიონების საერთო ბიუჯეტიც საკმაოდ მცირეა.
მაღალი თანამდებობის პირებისთვის ხელფასის ზრდას კანონდარღვევად არ მიიჩნევს „ინფორმაციის თავისუფლების განვითარების ინსტიტუტის“ ანტიკორუფციული მიმართულების ხელმძღვანელი საბა ბუაძე. თუმცა, ის ფაქტი, რომ ანაზღაურება მხოლოდ დიდ პოსტებზე დასაქმებულ პირებს ეზრდებათ, არაეთიკურია და კორუფციისა თუ არაკანონიერი ქმედების რისკს ზრდის. 

გაერთიანებული პროფკავშირების იურისტი რაისა ლიპარტელიანის განცხადებით, კანონის ხარვეზად შეიძლება ჩაითვალოს ის, რომ უზარმაზარი სხვაობაა ამა თუ იმ უწყების ხელმძღვანელისა და რიგითი თანამშრომლის ანაზღაურებას შორის.
მაღალი რანგის თანამშრომლებისთვის ხელფასის ზრდას ემხრობა ანალიტიკოსი მერაბ ჯანიაშვილი. ამის მიზეზად ის წინა წლებში დაუსაბუთებლად გაცემულ პრემია-დანამატებს ასახელებს, რომლებიც არ ასრულებდნენ შესაბამის მისიას. რაც შეეხება დაბალი თანამდებობის პირთა ანაზღაურებას, ეს ადრეც ასე იყო, მაგრამ სხვადასხვა რგოლს შორის სახელფასო სხვაობა არავის უკვირდა.
„დღეს რადგან კანონმდებლობით აიკრძალა ჯილდოსა და დანამატის გაწერა, ეს ნაწილი გადაიტანეს ხელფასის გრაფაში. ჩემი აზრით, ასე სჯობს, რომ მაღალი რანგის თანამშრომელს ხელფასი ჰქონდეს მაღალი, ვიდრე ანაზღაურება ჰქონდეს მცირე და პრემიას იღებდეს ორმაგს. ეს იყო თვითონ პრემიისა და დანამატის იდეის იგნორირება. როგორ შეიძლება, ყოველთვიურად აიღო პრემია-დანამატი?" - აღნიშნა ჯანიაშვილმა.
ჩრდილოეთ სირიაში მიმდინარე ბრძოლებმა შეიძლება, საქართველო ნატო-ს დაუახლოვოს (რეზონანსი) 
ავტ.: ნინო ქეთელაური
„შესაძლოა, ლუკ კოფის ინიციატივა საქართველოს ნატო-ში შესვლის შესახებ ჩრდილოეთ სირიაში მიმდინარე პროცესებს უკავშირდებოდეს“, - ასეთია სამხედრო ექსპერტ ვახტანგ მაისაიას ვარაუდი, რომელიც დასძენს, რომ ამ ინიციატივის მიმართ ქართულმა მხარემ დიდი ყურადღება უნდა გამოიჩინოს. – "მე დიდი ეჭვი მაქვს, რომ ლუკ კოფის ინიციატივა ნატო-ში საქრათველოს შესვლის შესახებ სწორედ სირიაში მიმდინარე მოვლენებთანაა დაკავშირებული. ამას პირდაპირ ვაცხადებ. ამიტომ ძალიან დიდი ყურადღება გვმართებს ამ საკითხისადმი".
მაისაია აღნიშნავს, რომ აშშ-თურქეთს შორის მდგომარეობა იქამდე იძაბება, რომ, არ არის გამორიცხული, თურქ და ამერიკელ სამხედროებს შორის უშუალო შეტაკებაც მოხდეს.

სანქციებმა რუსეთის შავი ზღვის ფლოტსაც დაარტყა (რეზონანსი) 
ავტ.: ეკატერინე ბასილაია

გამოცემის ცნობით, ამერიკული თუ ევროპული სანქციების გამო რუსეთის შავი ზღვის ფლოტს მცირე სარაკეტო გემების მოდერნიზაციაში პრობლემები შეექმნა. გერმანიის მხრიდან უკვე გაფორმებული და სანახევროდ შესრულებული კონტრაქტის ჩაშლის შემდეგ რუსეთის საზღვაო ფლოტის ხელმძღვანელობა იძულებული გახდა, ჩინეთისთვის მიემართა, თუმცა ჩინური წარმოების დიზელის ძრავები პრობლემური აღმოჩნდა და, როგორც რუსული მედია წერს, მცირე სარაკეტო ხომალდების პროექტი "ცოტა ხნით" შეფერხდა.
ეს არ არის პირველი შემთხვევა, როდესაც სამხედრო-სამრეწველო მიმართულებით უკვე გაფორმებულ კონტრაქტზე ევროპული კომპანიები უარს აცხადებენ და რუსულ არმიას ჩაშლილი კონტრაქტების პრობლემა ყირიმის ოკუპაციის გამო 2014 წლიდან დადებული სანქციების შემდეგ დაეწყო. ერთ-ერთი ასეთი გახმაურებული ჩაშლილი კონტრაქტი იყო საფრანგეთთან, როდესაც პარიზში განაცხადეს, რომ "მისტრალის" ტიპის ორ ვერტმფრენმზიდს რუსეთს აღარ მიჰყიდიდნენ.
უსაფრთხოების საკითხებში ექსპერტ ვახტანგ მაისაიას თქმით, სანქციების გამო რუსეთს უმეტესად ფინანსური ზარალი მიადგა გაწყვეტილი კონტრაქტების გამო და პლუს, სანქციებმა შეაფერხეს სამხედრო გადაიარაღებისა და მოდერნიზაციის სწრაფი ტემპი, თუმცა, ამ პრობლემების მიუხედავად, მოსკოვი გამალებულ შეიარაღებას მაინც ახერხებს.
გლდანის ციხის მთავარ მწამებელს 7,5 წელი მისცეს - "დილიდან რომ იწყებდა, პირველიდან ბოლო საკნამდე ყველა პატიმარს სასიკვდილოდ სცემდა" (რეზონანსი) 
ავტ.: თიკო ოსმანოვა

პატიმართა მიმართ დამამცირებელი და არაადამიანური მოპყრობის ბრალდებით დაკავებულ სასჯელაღსრულების დეპარტამენტის სამართლებრივი რეჟიმის განყოფილების ყოფილ უფროს ოლეგ ფაცაციას 7 წლითა და 6 თვით თავისუფლების აღკვეთა მიესაჯა. "ფაციციას მარტო პატიმრობა კი არ უნდა მიუსაჯო, უნდა ჩამოარხჩო და გლდანის ციხეში უნდა დაკიდო, რომ სხვამ უყუროს და ასეთი რაღაც აღარ ჩაიდინოს", - უთხრა "რეზონანსს" ყოფილმა პატიმარმა ოლეგ ღვალაძემ, რომელიც ამ სასჯელს აპროტესტებს და მას ზედმეტად მსუბუქად მიიჩნევს.
ფაცაციასთან ერთად სასამართლომ ასევე დამნაშავედ ცნო აღნიშნულ საქმეზე ბრალდებული სხვა პირებიც. სასჯელაღსრულების დეპარტამენტის #8 დაწესებულების ყოფილ თანამშრომელ მალხაზ ღვინიაშვილს მიესაჯა 6 წელი და 9 თვე, ხოლო სხვა ბრალდებულებს: ნუგზარ მარღიას, ზაზა ხარაიშვილს, ვახტანგ გუგუციძეს, დავით ჩიხლაძესა და დავით ნოზაძეს ამნისტიის გათვალისწინებით შეეფარდათ 3 წელი და 3 თვე.
პატიმრების წამების საქმეზე მსჯავრდებულთა ადვოკატები მოსამართლის გადაწყვეტილების გასაჩივრებას სააპელაციო სასამართლოში აპირებენ. 

როგორც ერთ-ერთი მსჯავრდებულის, მალხაზ ღვინიაშვილის ადვოკატმა ნანა რევაზიშვილმა ჟურნალისტებთან საუბრისას განაცხადა, ბრალდება აბსურდულია, რადგან მაშინდელი ციხის თანამშრომლები სისტემის ნაწილი იყვნენ და იძულებულნი იყვნენ, აღნიშნული ქმედება ჩაედინათ.

ჩვენ განაჩენს აუცილებლად გავასაჩივრებთ. დღეს კაბინეტში სხედან ის ადამიანები, რომლებიც მაშინ თანამდებობზე იყვნენ, მაგალითად, ჯარჯი წიკლაური, რომელიც 2011-12 წლებში პროკურორი იყო, დღეს ჩემი დაცვის ქვეშ მყოფ პირს ასამართლებს. ეს არასამართლიანია," - განაცხადა ნანა რევაზიშვილმა.
„რეზონანსი“ პატიმრების ჩვენებებიდან ამონარიდებს აქვეყნებს, საიდანაც ჩანს, რომ წამებას სისტემატური ხასიათი ჰქონდა. 

ლარი მყარდება, ნავთობი იაფდება, მაგრამ საწვავის ფასი უძრავია - "დაახლოებით 1 კვირა უნდა გავიდეს, რომ ჩვენთან რამე შეიცვალოს" (რეზონანსი) 
ავტ.: მარი ჩიტაია
სტატიის თანახმად, ქართულ ბაზარზე საწვავზე ფასის შემცირებას ბიზნესმენები ჯერჯერობით არ აპირებენ. ამ დროს ლარი მუდმივად მყარდება და მსოფლიო ბაზარზეც ნავთობი იაფდება. იმპორტიორები ამბობენ, რომ მიმდინარე ტენდენციას აკვირდებიან, რის შემდეგაც საფასო პოლიტიკის გადახედვას შეეცდებიან, თუმცა, მათი ნაწილი ხაზს უსვამს, რომ ეროვნული ვალუტის სიმყარის იმედი არ აქვს, ამიტომ, ფასის შეცვლაზე მსჯელობა, როგორც წესი, ერთკვირიანი დაკვირვების შემდეგ იწყება. 

პროგნოზირება უჭირთ ნავთობპროდუქტების იმპორტიორთა კავშირშიც, სადაც განმარტავენ, რომ ნავთობპროდუქტების ბაზარზე პერსპექტივა ჯერ კიდევ ბუნდოვანია.
ჯანსაღი ცხოვრება მხოლოდ მდიდრებისთვისაა ხელმისაწვდომი (რეზონანსი) 
ავტ.: თეო გუდავაძე

ჟურნალისტი წერს, რომ ჯანსაღი ცხოვრება მხოლოდ მდიდარი ადამიანებისთვისაა ხელმისაწვდომი. მისი ინფორმაციით, თუ შევუფარდებთ გამაჯანსაღებელი კომპლექსების მიერ შემოთავაზებული სერვისის ხარისხსა და ფასს, გამოვა, რომ ჯანსაღად ცხოვრება თბილისში გაცილებით ძვირი ჯდება, ვიდრე ევროპის ქვეყნებში. 

რეგიონებში სახლის შეძენა არავის უნდა (რეზონანსი) 
ავტ.: მარი ჩიტაია

თბილისის ახლომდებარე დაბებისა და სოფლებისგან განსხვავებით, უძრავი ქონების ბაზარი რეგიონებში თითქმის მკვდარია. თუ შედარებით დიდ ქალაქებში იშვიათად მაინც არის შესაძლებელი ფართის გაყიდვა, მთიან რეგიონებში ეს საერთოდ წარმოუდგენელია. როგორც მშენებლები ამბობენ, საქართველოს მასშტაბით, ბევრი ისეთი ქალაქი და სოფელია, სადაც უძრავი ქონების მყიდველს წლობით ელოდებიან.
ახალი თაობა 

„ხელისუფლებამ ხალხისგან სილა უნდა მიიღოს“  - გიორგი ვაშაძე: „ოცნება“ ისეთ საპრეზიდენტო კანდიდატს შემოგვთავაზებს, რომელსაც არავინ იცნობს (ახალი თაობა) 

ავტ.: ნონა ცაბაძე 

ინტერვიუ გიორგი ვაშაძესთან 

გიორგი ვაშაძე აცხადებს, რომ სახელმწიფო ინსტიტუტები ჩამოშლის პირასაა და ის უწყებები, რომლებიც ამ დრომდე ინერციით მუშაობდნენ, სტაგნაციას ვეღარ უძლებენ. „ახალი საქართველოს“ ლიდერის აზრით, ქვეყნის განვითარება შეჩერებულია და ეს ერთი მხრივ, არაფორმალური ლიდერის არსებობითაა განპირობებული, მეორე მხრივ კი უნიციატივო მინისტრებითა და ხელმძღვანელობით  - „ხანდახან მიჩნდება აზრი, რომ ეს ადამიანები, ვინც არიან შერჩეულები, პრემიერ-მინისტრი, მინისტრები, სპეციალურად არიან შერჩეულები იმისთვის, რომ ცხოვრებაში არანაირი ინიციატივა არ ჰქონდეთ“, - აცხადებს ვაშაძე და დასძენს, რომ ქვეყნის უპერსპექტივობა ყველაზე კარგად დავოსში გამართულ კონფერენციაზე გამოჩნდა. 

„ჩვენ გვყავს პრემიერ-მინისტრი, ჩვენ გვყავს მინისტრები, რომლებიც, როცა საზღვარგარეთ მიდიან, მათი ოცნებაა, რომ დროზე დაბრუნდნენ საქართველოში და ჭამონ სტეიკი! საქართველო ნელ-ნელა რეფორმების ინიციატორიდან ხდება ორღობის ქვეყანა. სადაც ახალი არაფერი არ იქმნება“, - ამბობს ვაშაძე და დასძენს, რომ სტაგნაციაა დედაქალაქის მერიაშიც, კახა კალაძე კი მხოლოდ მიწისქვეშა გადასასვლელების მოხატვითაა დაკავებული, რადგან მას იდეები არ გააჩნია. 

გიორგი ვაშაძე მოახლოებულ საპრეზიდენტო არჩევნებზეც საუბრობს და ფიქრობს, რომ „ქართული ოცნება“ კანდიდატად სრულიად უცნობ ადამიანს დაასახელებს, რადგან  გამარჯვების მთავარ ფაქტორად ფული ესახება. ვაშაძის თქმით, დღეს რაც ხდება იმაზე  პასუხისმგებლობა არა ხელისუფლებას ან ბიძინა ივანიშვილს, არამედ საზოგადოებას ეკისრება, რადგან ხალხი მუდმივად აკრიტიკებს ხელისუფლებას არჩევნებზე კი ისევ „ქართულ ოცნებას“ აძლევს ხმას. 

„ოცნება“ ხელისუფლების გადაბარებისთვის ემზადება“  - „სახელმწიფო ინსტიტუტების ჩამოშლა შეგნებულად მიმდინარეობს“ (ახალი თაობა) 

ავტ.: შორენა მარსაგიშვილი 

ინტერვიუ ნიკოლოზ მჟავანაძესთან 

ნიკოლოზ მჟავანაძე აცხადებს, რომ „ქართული ოცნების“ პასიურობა ხელისუფლების გადაბარების პროცესის დაწყებაზე მიანიშნებს. მისი განმარტებით, მიზანმიმართულად მიმდინარეობს სახელმწიფო ინსტიტუტების ჩამოშლა და ამ პროცესს ხელს პრეზიდენტი გიორგი მარგველაშვილი უწყობს, რომელიც მუდმივად უტევს სხვადასხვა უწყებას. 
„უფლებადამცველთა გაერთიანების“ ხელმძღვანელი საქართველოში ანტისახელმწიფოებრივი ელემენტების გააქტიურებაზეც ამახვილებს ყურადღებას. რესპონდენტი ანტისახელმწიფოებრივი განცხადებების კეთებაში სახალხო დამცველ ნინო ლომჯარიას ადანაშაულებს. მისი თქმით, ლომჯარია ხან პანკისში ჩავიდა ვითარების დასაძაბად, ხან კი აცხადებს, რომ საქართველოში აზერბაიჯანელების უფლებები ილახება. ნიკოლოზ მჟავანაძის აზრით, სამარცხვინოა, რომ იმ პირობებში, როდესაც საინგილოში მცხოვრები ქართველები, ფაქტობრივად, უუფლებოები არიან, საქართველოს სახალხო დამცველი ჩვენს ქვეყანაში ეთნიკურ ჩაგვრაზე საუბრობს და აზერბაიჯანს სამხედრო კონფლიქტის დაწყებისკენ უბიძგებს. 

ნიკოლოზ მჟავანაძე დეპუტატებს ნინო ლომჯარიას გადაყენებისკენ მოუწოდებს და აცხადებს, რომ ახალმა სახალხო დამცველმა უჩა ნანუაშვილი სანატრელი გახადა. 

ლია მუხაშავრია: ამ მოსამართლეების სამისდღემჩიოდ გამწესება შეიძლება ძალიან საშიში იყოს (ახალი თაობა) 
ავტ.: ნათია ხურცილავა 

ინტერვიუ ლია მუხაშავრიასთან 

იურისტი ლია მუშახავრია სასამართლო რეფორმაზე საუბრობს. მისი თქმით, სისტემაში მრავლად არიან მოსამართლეები, რომლებიც წინა ხელისუფლების პირობებში ნოტარიუსის ფუნქციას ასრულებდნენ, შესაბამისად, მათი მოსამართლის პოზიციაზე სამუდამოდ გამწესება რეფორმების გატარების შანსს ჩანასახშივე კლავს. მუხაშავრია ყურადღებას ამახვილებს იმ ფაქტზეც, რომ მოსამართლის იმუნიტეტი შესაძლოა აღნიშნულმა პირებმა კანონის წინაშე პასუხისმგებლობის თავიდან ასარიდებლად გამოიყენონ, ამიტომ ისინი სამისდღემშიოდ გასამწესებლად ყველა ბერკეტს გამოიყენებენ.

ლია მუხაშავრიას განცხადებით, სასამართლო სისტემის რეფორმირება ჩიხშია შესული, რადგან ლევან მურუსიძისა და სხვა მოსამართლეების წახალისებას თავად ხელისუფლებამ შეუწყო ხელი. უფლებადამცველი მიიჩნევს, რომ მდგომარეობის გამოსასწორებლად მოქმედი იუსტიციის უმაღლესი საბჭოს დათხოვნაა საჭირო. 
ოკუპირებული აფხაზეთის ოპოზიცია ხაჯიმბას გადასაყენებლად ემზადება  - მზადდება ინიციატივა, რომელიც აფხაზეთში მცხოვრები რუსების პარლამენტში ყოფნას უზრუნველყოფს (ახალი თაობა) 

ავტ.: მარიამ მჭედლიშვილი 

ორგანიზაცია „ტყის ძმების“ წევრის გიორგი ლუკავას შეწყალებამ აფხაზეთში დიდი უკმაყოფილება გამოიწვია. ოპონენტები რაულ ხაჯიმბას გადადგომას ითხოვენ და საპროტესტო აქციებსაც მართავენ. დე ფაქტო ოპოზიცია პარალელს მიხეილ სააკაშვილის საქმესთანაც ავლებს და ხაზს უსვამს, რომ საქართველოს ექსპრეზიდენტი სწორედ ისეთი ნაბიჯის გამო გასამართლდა, როგორიც რაულ ხაჯიმბამ გადადგა. 

პროტესტის გამოთქმის პარალელურად, რადიკალური ოპოზიციური პარტია „სახალხო ფრონტი მშვიდობისა და სოციალური სამართლიანობისთვის“ ახალი ინიციატივით გამოდის, რომლის თანახმადაც, აფხაზეთში მცხოვრებ რუსებს დე ფაქტო პარლამენტში ყოფნის უფლება მიეცემათ. სტატიაში ხაზგასმულია, რომ აღნიშნული ინიციატივა, როგორც წესი, ამ დრომდე რუსეთიდან ჟღერდებოდა, ახლა კი ამ თემის გააქტიურება კრემლმა ოპოზიციას დაავალა. 

საერთო გაზეთი 

პოლიცია და საზოგადოება - ერთი მთელის ორი ნაწილი - ღია წერილი შინაგან საქმეთა მინისტრ ბატონ გიორგი გახარიას (საერთო გაზეთი) 

ავტ.: საერთო გაზეთი 

რედაქცია შინაგან საქმეთა მინისტრ გიორგი გახარიას ღია წერილით მიმართავს და საკანონმდებლო ცვლილებების დაწყებას მიესალმება. წერილში ნათქვამია, რომ კრიმინალთან ბრძოლაში საზოგადოებაც აქტიურად უნდა ჩაერთოს და მოზარდებს ქვეყნისა და მოყვასის სიყვარული უპირველესად ოჯახში ასწავლონ. 

სარედაქციო წერილში ხაზგასმულია, რომ დღეს არასამთავრობო ორგანიზაციები, რომლებიც ხშირად კონკრეტული პარტიების ინტერესებს იცავენ, სამოქალაქო საზოგადოების სტატუსს ითვისებენ და ძალოვან სტრუქტურებს უპირისპირდებიან, სინამდვილეში კი ხალხი სახელმწიფო უწყებას გვერდში უდგას და მზადაა კრიმინალს მასთან ერთად ებრძოლოს. 
„ნაცმაცუნების“ შავი პიარი კახა კალაძის წინააღმდეგ და გამზარდიას ჩაფლავებული „სპეცოპერაცია“ – „დანა პურში!“ (საერთო გაზეთი) 

ავტ.: ქეთევან ზარნაძე 

ჟურნალისტი წერს, რომ „ნაცმაცუნები“, მათი სატელიტი ორგანიზაციები და „ცრუსთავი ორი“ კახა კალაძის წინააღმდეგ ცდილობენ „შავი პიარის“ აგორებას და აქცენტს ამჯერად საბავშვო ბაღებზე აკეთებენ, თუმცა, უშედეგოდ, რადგან სკოლამდელ საგანმანათლებლო დაწესებულებებში ყველა სტანდარტი დაცულია. 
გამოცემის ცნობით, დეზინფორმაციის გავრცელებაში აქტიურადაა ჩართული „ნაციონალების“ კომპანია, შპს „ელფი“, რომელიც სახელმწიფო უწყებებს 2006 წლიდან ამარაგებდა საკვებით, თუმცა, ამჯერად ტენდერში ვეღარ გაიმარჯვა, რის გამოც, შპს „ნილის“ წინააღმდეგ არაერთ ცრუ ინფორმაციას ავრცელებს. 

სტატიაში ნათქვამია, რომ კახა კალაძის წინააღმდეგ აგორებულ კამპანიაში გარეულია გიორგი ვაშაძის თანაპარტიელი, თეონა ჭალიძე, რომელიც ხაზს უსვამს, რომ შპს „ნილიმ“ „ქართულ ოცნებას“ წინასაარჩევნოდ 150 000 ლარი შესწირა, თუმცა, იმის თქმა ავიწყდება, რამდენს სწირავდა „ელფი“ „ნაციონალურ მოძრაობას“ სატენდერო პირობების მის შესაძლებლობებზე მოსარგებად. 

ჟურნალისტის ცნობით, დეზინფორმატორთა რიგებს არჩილ გამზარდიაც შეუერთდა, რომელიც ამტკიცებდა, რომ ბაღში მიტანილ პურში საკანცელარიო დანა აღმოჩნდა, მაგრამ მისი ტყუილი მალევე გაიშიფრა, რადგან სკოლამდელ დაწესებულებებში პური დაჭრილი შედის და არც იმ ფორმისაა, როგორიც გამზარდიას წარმოდგენილ ფოტოზე იყო ნაჩვენები. 

საინფორმაციო ტერორი ქართული სახელმწიფოს წინააღმდეგ (საერთო გაზეთი) 

ავტ.: ნელი თორდია 

ინტერვიუ სამხედრო ანალიტიკოს ამირან სალუქვაძესთან 
ამირან სალუქვაძე მედიის მიერ საზოგადოებისთვის აქტუალური თემების გაშუქებას აკრიტიკებს. მისი თქმით, ჟურნალისტებმა სპეცოპერაციისას არ გაითვალისწინეს სახელმწიფოებრივი ინტერესები და ფაქტობრივად, პირდაპირ ეთერში აჩვენეს საიდუმლო დეტალები, რომელთა გამოყენებაც ტერორისტებს თავისუფლად შეეძლოთ. სალუქვაძე მიიჩნევს, რომ სპეცოპერაციების თემით პოლიტიკოსებმა და ცალკეულმა არასამთავრობოებმაც კარგად ისარგებლეს და პოლიტიკური ქულების დაწერა სცადეს, რაც გაუმართლებელია. 

რესპონდენტის თქმით, პანკისის ხეობის მოსახლეობას არასამთავრობო ორგანიზაციების წარმომადგენლები აქეზებდნენ მაშინ, როცა გამოძიებას საქმის დეტალები ჯერ შესწავლილიც არ ჰქონდა. 

ამირან სალუქვაძე ქვეყანაში კრიმინალის მატებაზეც ამახვილებს ყურადღებას. მისი დაკვირვებით, წინა წელთან შედარებით დანაშაულის რაოდენობა სულ 5%-ითაა გაზრდილი, რაც საგანგაშო მაჩვენებლად არ უნდა ჩაითვალოს, თუმცა, მედია ამ თემაზე გამიზნულად ამახვილებს ყურადღებას და ხშირად კონკრეტულ შემთხვევაზე რამდენიმე დღის განმავლობაში მზადდება რეპორტაჟი. სალუქვაძე ხაზს უსვამს, რომ ცოტა ხნის წინ ლიტვის პრემიერის საქართველოში ვიზიტი და გიორგი კვირიკაშვილთან ერთად გამართული ბრიფინგი მედიაში მეორმოცე წუთზე გაშუქდა, მანამდე კი ყველა არხზე პირველ სიუჟეტებად კრიმინალური ფაქტები გავიდა. რესპონდენტის აზრით, მუდმივად ნეგატიურ ინფორმაციაზე ყურადღების გამახვილება საზოგადოებაზე დამთრგუნველად მოქმედებს.  – „არც ისეა დაქცეული ქვეყანა, როგორც მედია საშუალებებში ჩანს, მაგრამ ხელისუფლება, რომელსაც არ გააჩნია საინფორმაციო სტრატეგია, რეალური სურათის მოსახლეობამდე მიტანას ვერ ახერხებს“, - აცხადებს სალუქვაძე.
„კანონიერი ქურდების“, „კანონგარეშე ქურდებისა“ და „დიდბერკეტიანების“ შესახებ (საერთო გაზეთი) 

ავტორი სატირულ ჟანრში განიხილავს მიმდინარე პოლიტიკურ მოვლენებს და წერს, რომ კანონი ამ ეტაპზე მხოლოდ „ქურდული სამყაროსთვის“ მკაცრდება.  უცნობია როდის ამოქმედდება იგივე მიდგომა „კანონგარეშე ქურდების“ მიმართ, რომლებიც ბიუჯეტიდან ფულს ითვისებენ და არც პრემია-დანამატებსა და მე-13 ხელფასებზე ამბობენ უარს. 
სტატიის ავტორი პრეზიდენტ გიორგი მარგველაშვილსაც განიხილავს. ჟურნალისტის აზრით, მარგველაშვილი „დიდბერკეტიანია“, მაგრამ საზოგადოებას მეორე ვადით მისი არჩევა არ სურს. – „პრეზიდენტი ეძახე შენ და ნარკომანები და ბარიგები მომპარა ციხიდან, ვისკი მომპარა რეზიდენციიდან, კარტოფილი მოპარა უკრაინის პრეზიდენტს, რა უნდა ველაპარაკო“, -ნათქვამია სტატიაში. 
„ეს საცხოვრებელი კორპუსები კი არა, მიკრობებით, რადონით და რადიაციით გამოტენილი „კრემატორიუმებია“, რომლებიც ერთი მიწისძვრა და ხუხულასავით ჩამოიფინება ძირს...“ (საერთო გაზეთი) 

ავტ.: მანანა სუხიშვილი 

ინტერვიუ „მშენებელთა ლიგის“ თავმჯდომარე ანზორ საკანდელიძესთან

ანზორ საკანდელიძე ინტერვიუში აცხადებს, რომ საქართველოში მშენებლობის ნორმები დარღვეულია და ეს მეტროსადგურ „ვარკეთილში“ მომხდარი ინცინდენტის შედეგადაც გამოჩნდა. მისი თქმით, ტენდერებში დიდი ფული კეთდება, რის გამოც ხშირად ისეთი ობიექტების რეაბილიტაცია იწყება, რომლის აღდგენის საჭიროებაც არ არსებობს. 
საკანდელიძე მიიჩნევს, რომ პრემიერ-მინისტრსა და დედაქალაქის მერს მრჩევლებად მშენებლებიც უნდა ჰყავდეთ, რომლებიც სამშენებლო საკითხებზე კომპეტენტურ დასკვნას დადებენ. 

რესპონდენტი ამბობს, რომ საცხოვრებელი კორპუსების უმეტესობა რადიაციული საშენი მასალით შენდება, თუმცა, ამ საკითხს ყურადღებას არავინ აქცევს. მისივე თქმით, ასევე პრობლემაა ერთმანეთთან მჭიდროდ განაშენიანებული სახლები, რომლებსაც მზე არასაკმარისად მიეწოდება და ბაქტერიები მრავლდება, რაც არაერთ დაავადებას იწვევს. 

„მშენებელთა ლიგის“ თავმჯდომარე ქვეყანაში რადიაციული სამშენებლო ლითონის შემომტანად გივი თარგამაძესა და მის ძმას ასახელებს და აქვე დასძენს, რომ ამ მასალით უკვე არაერთი შენობა-ნაგებობაა აშენებული. 

ანზორ საკანდელიძე ინტერვიუში აცხადებს, რომ რადიაციითა და რადონით გაჯერებული კორპუსების გადარჩენა შესაძლებელია და ამ საკითხზე „მშენებელთა ლიგა“ სარეკომენდაციო პაკეტს ამზადებს. 

ახალი რეგულაციების შედეგად, შეიძლება მიკროსაფინანსო ბაზარი მოკვდეს, რაც ეროვნულ ბანკს საერთოდ არ ადარდებს (საერთო გაზეთი) 

ავტ.: თამარ შველიძე 

ინტერვიუ ექსპერტ ვახტანგ ხომიზურაშვილთან 

ვახტანგ ხომიზურაშვილი „ეროვნული ბანკის“ მიერ მიკროსაფინანსო ორგანიზაციებისთვის დაწესებულ რეგულაციებს აკრიტიკებს და აცხადებს, რომ ცვლილებები არასწორადაა გათვლილი, რაც მიკროსაფინანსო ბაზრის გაქრობის რისკს ქმნის. 
